
বীৰতেজে বিচক্ষণ, সাধ্বী সতী জয়া,

হাঁহি হাঁহি স্বৰ্গযাত্ৰা কৰিলে মহান্,

তুচ্ছ কৰি পাপীৰ পীড়ন। কিন্তু, ধিক্!

প্ৰতিজ্ঞা পুৰণ মোৰ নহল অদ্যাপি,

নহল তৰ্পণ আজি পাপীৰ তেজেৰে

প্ৰিয়া-অপমান মোৰ! (মৌন )




অনাথ সন্তান দুটি





আছে কিবা ভাৱে! কোনে কৰে পতি আজি

বীৰগৰ্ব্ভা জননীৰ বীৰপুত্ৰ দুটি!

সিংহীৰ বিহনে এৰে সিংহৰ পোৱালি

অযত্নে মলিন জানো! অযোগ্য পুৰুষ,

নোৱাৰিলোঁ পতি হই, ৰাখিব জীৱনে

পত্নীৰ গৌৰৱ।—বীৰ প্ৰসৱিনী প্ৰিয়া,

পুত্ৰ হন্তে জিলিকিব সতীৰ মাহাত্ম্য,

অমৰ বাঞ্ছিত ফল, ৰব মৰতত।

বাঁচি থাকাঁ দুয়ে, জিলিকাবাঁ মাতৃনাম;

ৰাখিলোঁ যদ্যপি মই কুলত কলঙ্ক,

কাপুৰুষ হই।




(মৌন)





 দুৰ্ব্বল চিন্তাৰ এবে নাই প্ৰয়োজন।

নসহে পৰাণে আৰু কাপুৰুষ ৰীতি,

নোশোভে ই ছদ্মবেশ গদাপাণিলই।

নোৱাৰোঁ ৰাখিব ঢাকি, আত্মগোপনত,

বীৰকাজ, বীৰভাব, আকাঙ্ক্ষা বীৰৰ;

নাথাকে লুকাই আৰু সঙ্কল্প প্ৰাণৰ;

